
«Idazlearen irudia eta eredua egokitzen jakin behar dugu» 

FITO RODRIGUEZ Euskal Idazleen Elkarteko lehendakaria 

Tere Irastortza aurreko lehendakariaren segida egingo duela dio Fito Rodriguezek, baina «segidismorik» gabe. Argi ditu aldaketa batzuen nondik norakoak 
JUAN LUIS ZABALA - Donostia 

Kargu berriari hobeto aurre egiteko, Udako Euskal Unibertsitatean nahiz Euskal PEN Klubean zeuzkan ardurak utzi ditu Fito Rodriguezek, nahiz eta horietan laguntzeari ez dion utziko. Horretaz gain, gertuko laguntzailea izango du hemendik aurrerako zereginetan: Arantxa Urretabizkaia, EIEko lehendakariorde izendatu berria. 

Aspaldidanik ezagutzen duzu elkartea eta bere funtzionamendua. Zertan asmatu du eta zertan huts egin, zure ustez? 

Elkarte guztietan, eta baita kultura arlokoetan ere, itzal luzea du estatalismoak. Irakaskuntzan ere ikusi izan dut hori. Estatalismoaren itzal horrek eragina izan du gure elkartean ere, kontu funtsezkoetan. Elkarte profesionala den neurrian, SGAE, CEDRO eta gisako elkarteekin harremana du, Ogasun kontuetan ere Espainiako Estatuarekin... Baina gure erreferentzia nagusia hizkuntza da, euskara da, literatura, idazkuntza, eta horiek mugez gain daude. 

Zer kalte eragin ditu estatalismoak EIEn? 

Nafarroan oso zabalpen murritza izan du EIEk, are murritzagoa Iparraldean, eta horiek funtsezko erronkak dira. Orain Nafarroan lokala daukagu, eta egun erdiko liberatua: Ixabel Millet. Gainera, EIEko idazkari berria nafarra da: Josemiel Bidador. Aurten Iruñean egingo da Galeusca, gai nagusitzat tabua hartuta, eta hori ere erronka handia da, batez ere kontuan hartuta seguru asko oso laguntza instituzional eskasa jasoko dugula. Epe laburrerako asmoak dira horiek; epe ertainean, oraindik bazkide ez diren Iparraldeko idazleekin lanean hasi behar dugu. 

Iazko kongresuaren atariko eztabaida foroan kritika gogorrak egin zitzaizkion EIEri. Batzuek salatu zuten EIEren helburu nagusia elkartea bera dela. 

Elkarte guztietan dago arrisku hori, eta garrantzitsua da arrisku horren aurrean kritiko izatea. Oso erne ibili behar da burokraziarekin, berezkoa baita, adina, ajeak edo zimurrak bezala. Kongresuaren aurreko eztabaida onuragarria izan zen, bakoitzak behar zuena esateko eta egiteko aukera izan zuelako. Horrek guztiak birmoldaketa bat eskatzen du. Nik Tere Irastortzaren [EIEren aurreko lehendakaria] segida egingo dut, baina ez dut segidismorik egingo. 

Idazle batzuek elkartea autopromoziorako eta beren buruen mesederako erabili dutela ere salatu zen eztabaidan. 

Horren inguruan batzarrean eman ziren erantzunak egokiak iruditu zitzaizkidan. Beste mota batzuetako esamesak ere egon ziren, baina ez salaketa zuzenak, formalak. Horrelako kontuak saihesteko, beste elkarte batzuetan egiten dena egin behar da EIEn: berme edo zaintza batzordea sortu, Zuzendaritza Batzordean ez dauden bazkideez osatutakoa. 

Beste salaketa bat izan da diru kontuak ez direla gardentasunez erakutsi. 

Elkartetik kanpoko aholkularitza enpresa bat arduratzen da auditoriak egiteaz. Hala ere, uste dut, elkartetik ere zuzeneko jarraipena egin behar zaiola diruaren aferari, eta ari gara horretarako zer egin daitekeen aztertzen. 

Ekaitzaren osteko barealdian dago orain, zure ustez, EIE? 

Bai, eta horri eutsi behar diogu. Ni ez naiz gatazkaren beldur. Gatazkak funtsezkoak dira alderdi guztietan: pertsonalean, politikoan, literaturan zer esanik ez... Baina orain, nork bere ekarpena egin ondoren, barealdian gaude, eta horretaz baliatzen saiatu behar dugu, euskal idazkuntzaren inguruan behar bezalako elkarte iraunkorra eduki ahal izateko. 

EIEren Plan Estrategikoak ekimen ugari hartzen ditu bere baitan. Babes ekonomiko nahikoa du EIEk horietarako? 
Oraindik ez dakit askorik horretaz. Baina ikusi dut bideak jorratu behar direla, eta orain arte jorratu diren bideek arlo horretan ondo segitzeko aukera utzi dutela. 

Zer harreman izan behar du EIEk beste arlo batzuetako elkarteekin: Euskal Editoreen Elkartea, EIZIE, Galtzagorri, Bertsozale Elkartea...? 

Nik elkarte horiek lehian dauden elkarte gisa ikusten ditut. Eremu batzuetan antzeko interesak izan ditzakegu, baina bakoitzak bere planteamenduak izango ditu, eta lehian ariko gara, nor bere interesak defenditzen. Gure artean, esaterako, askoz hobeto ordaindua dago itzulpena sorkuntza baino, eta hori ez zait onargarria iruditzen. Euskaraz sortutako testua militantziaz egina dela pentsatu eta huskeria bat ordaintzeko joera dago, eta itzulpenak ordaintzeko, aldiz, dirutza utzi behar izaten da. Liburuaren kate osoan idazlea da egun, gure artean, esateko gutxien daukana, eta hori ezin da onartu. 

Elkartearen «definizio berri bat» behar dela adierazi duzu. 

Bai, baina soziologiak bultzatuta, gizartean dauden aldaketek eraginda: idazteko esparru eta euskarri berriak, blogen sorrera... Idazleon historia ez da gure historia pertsonala. Gure hizkuntzaren historia da, eta gure merkatuarena, gure egoera soziolinguistikoarena... Gaur egun iraultza teknologikoa ari da gertatzen idazkuntzan: Internet; datuak jaso, gorde, prozesatu eta berreskuratzeko sistemak... Historian aurrez izan diren gisako iraultzetan ez bezala, iraultza honetara euskaldunok, behingoz, garaiz eta behar bezala iristen ari gara, teknologikoki nahiz hizkuntzaren aldetik ondo prestatuta, behar bezalako sarea erabiliz. Egoera soziolinguistiko eta soziokultural honi behar bezalako erantzuna emateko, hizkuntzaren erabilera berriei ere kasu egin behar diegu; ezin gara soilik idazle eta liburu zaharrei begira geratu. Ikuspegi horretatik begiratuta, Islandia oso erreferentzia garrantzitsua da, nire ustez. 

Zergatik Islandia? 

Bakartuta egotea arazoa izan da orain arte islandiarrentzat, baina orain hori aukera berria da. Bakartuta egotearen ondorioz, berak dira Internet sarea gehien erabiltzen dutenak, eta izugarrizko eragina dute sarean. Sarea ez da hierarkikoa, sarean ez gaude inoren menpe, eta jakin egin behar dugu horretara egokitzen, eta baita idazlearen irudia eta eredua egokitzen ere. Idazle handi, ospetsu eta prestuen klubaren ideiatik aldendu eta, egungo egoera soziologikora egokituta, guztiz demokratikoa izango den elkarte batera jo behar dugu, idazleei zerbitzuak eskainiko dizkion elkarte batera. 

Oraingoz literaturako idazleak batu ditu, nagusiki behintzat, EIEk. 
Arestian aipatu ditudan muga administratibo eta politikoak ez ezik, idazlearen kontzeptu zaharkitua ere gainditu egin behar dugu, idazlea pertsona miretsi eta prestua dela dioen kontzeptua. Ikuspegi berri eta demokratikoago batetik begiratu behar diogu horri. Denok gara euskaraz idazteko gauza, eta behingoz gero eta jende gehiago dugu euskaraz idazten, eta hainbat euskarritan gainera, ez bakarrik liburuetan edo prentsa idatzian, baita blogetan eta bestelako euskarri berrietan ere. Horiei ere zerbitzua eman behar diegu. 

Baina EIE beste sektore batzuetara -kazetariengana, dibulgazioa idazten dutenengana eta abar- zabaltzeko asmoek ez dute oraingoz oso erantzun onik izan. 

Gurean ematen du idazle izatea gauza handia dela. Denok izan dugu konplexua, eta hori ona da, neurri batean. Hizkuntza beti egiten ari den gauza bat da, eta maisu direnak idulkian jartzen ditugu. Baina ez gara konturatzen hizkuntza denok egiten dugula, eta hizkuntzak denon beharra duela. Fideltasun handia dago euskaldunon artean hizkuntzarekiko, baina gutxi gara. Bazkideen kopurua handitzea ona izan daiteke horretarako. Ez, jakina, hori helburu bakartzat harturik. Bazkide gehiago izateak diru gehiago emango digu gauza gehiago egiteko. Aukerak asko dira. Egin behar ez duguna da gauzak utzi eta zain egon ea zer ateratzen den. 

«Idazle handi, ospetsu eta prestuen klubaren ideiatik aldendu behar dugu, elkarte demokratiko baterantz»  

«Liburuaren kate osoan idazlea da, gure artean, esateko gutxien daukana, eta hori ezin da onartu» 

